
 
Concello de Baralla

ORDENANZA  REGULADORA DO ESTACIONAMENTO  E PERNOCTA DE 
AUTOCARAVANAS NO CONCELLO DE BARALLA

EXPOSICIÓN DE MOTIVOS

A actividade do autocaravanismo ou turismo itinerante experimentou un crecemento 
significativo nos últimos anos en toda Europa, e a regulación normativa sectorial debe 
responder adecuadamente aos problemas que plantexa esta actividade para os usuarios, 
administracións públicas e cidadanía en xeral, nos diversos ámbitos materiais afectados.

Na  regulación  desta  actividade  concorren  ámbitos  competenciais  de  distintas 
administracións, que necesariamente deben  conciliarse con un uso racional dos recursos 
naturais e culturais das zonas de interior.

O concello de Baralla que dispón de un Área de Servizo de Autocaravanas situada na 
zona  achegada  ao  Área  recreativa  fluvial  do  concello,  delimitada,  sinalizada  e 
debidamente  acondicionada,  estima  necesaria  a  regulación  da   actividade  do 
autocaravanismo , cunha dobre finalidade: por un lado alcanzar unha maior seguridade 
xurídica e establecer maiores garantías para os autocaravanistas e para a cidadanía en 
xeral,  e  por  outro  lado,  fomentar  o  desenvolvemento  económico  do  municipio, 
especialmente coa promoción de espazos de uso público para autocaravanas, como fonte 
de turismo e riqueza.

Considérase que se trata de instalacións sociais dado que son dotacións para as que 
existe unha demanda social real, actualmente en pleno crecemento.

Por medio desta Ordenanza, o Concello de Baralla regula o estacionamento e pernocta 
dos vehículos vivenda e o uso de áreas delimitadas e sinalizadas nas que unicamente as 
autocaravanas poden permanecer por un tempo determinado, cos seus servizos mínimos 
regulados, respectando a prohibición de establecer calquera tipo de artigo doméstico ou 
útiles fora do perímetro da autocaravana.

Artigo 1.- Obxecto.

A presente ordenanza municipal ten como obxecto regular o uso e disfrute de unha zona 
delimitada para o aparcamento ou  estacionamento e pernocta de autocaravanas dentro 
da Área de Servizos de Autocaravanas que dispón o  Concello de Baralla, garantindo a 
seguridade tanto dos usuarios como dos habitantes do municipio e a  debida rotación e 
distribución equitativa dos aparcamentos públicos entre todos os usuarios , o adecuado 

Concello de Baralla

uso e mantemento desa zona, así como  o cumprimento da prohibición da acampada 
libre.

Artigo 2.- Prohibición da acampada libre.

Será obxecto de sanción o incumprimento da prohibición da acampada libre na zona 
establecida  como  aparcamento  reservado  para  autocaravanas,  especificándose  nos 
artigos seguintes a diferenza entre a acampada libre e o estacionamento ou aparcamento 
de autocaravanas.

Artigo 3. Acampada libre.

Enténdese por acampada libre a instalación de un ou máis albergues móbiles, caravana, 
autocaravana, tenda de campaña ou outros elementos análogos facilmente transportables 
ou desmontables fora dos campamentos de turismo regulados nas leis e regulamentos 
correspondentes.  Enténdese  por  elementos  de  acampada  aqueles  que  poidan  ser 
facilmente transportables e estean exentos de cimentación.

Queda  incluído  no  termo acampada  libre,  a  permanencia  por  un  período  de  tempo 
superior ao regulado na presente Ordenanza. 

Artigo 4.- Aparcamento de autocaravanas.

Queda  prohibida  a  parada  e  o  estacionamento  ou  aparcamento  de  autocaravanas  e 
vehículos similares homologados como vehículos-vivenda en todo o casco urbano de 
Baralla, a excepción da zona reservada para estes vehículos.

Artigo 5. Uso da zona de estacionamento de autocaravanas.

As  zonas  destinadas  ao  estacionamento  de  autocaravanas  someteranse  ás  seguintes 
normas de uso:

1.  Soamente  estacionarán  nas  zonas  reservadas  os  vehículos  recoñecidos  como 
autocaravanas  ou vehículos  homologados como vehículos-vivenda estando excluídos 
calquera outro tipo de vehículos tales como caravanas, furgonetas, camións, turismos, 
ou motocicletas.

2. En principio, a zona de estacionamento de autocaravanas é una instalación de uso e 
desfrute  xeral  gratuíta  para  os  usuarios.  Non  obstante,  o  Concello  resérvase  a 
posibilidade de aprobar unha Ordenanza Fiscal que regule a Taxa que o usuario deberá 
satisfacer polo servizo prestado.

Concello de Baralla

3. Os vehículos respectarán en todo momento as delimitacións do espazo debuxado no 
solo  para  o  seu  estacionamento,  absténdose  en  todo  momento  de  sacar  ao  exterior 
mesas, cadeiras, toldos, parasoles, tendedeiras ou calquera outro mobiliario doméstico.

4. O período máximo de estancia é de 72 horas a contar dende o momento de parada ata 
o abandono da praza. Esta estancia será inspeccionada polo persoal municipal designado 
ao efecto e soamente en casos de forza maior ou necesidade, e previa autorización da 
Alcaldía, poderase superar ese tempo máximo de estancia permitido.

5. Os usuarios disporán dun espazo destinado á evacuación das augas grises e negras 
producidas polas autocaravanas ou vehículos similares, así como dunha toma de auga 
potable.
 Nesta zona non se poderá estacionar e estará a disposición dos usuarios, quen deberán 
mantela con posterioridade ao seu uso, en óptimas condicións hixiénicas. 
Tamén se prohibe expresamente o lavado de calquera tipo de vehículo.

6. Os usuarios non emitirán ruídos molestos para o barrio ou as persoas usuarias das 
zonas de estacionamento.
En todo caso, prohíbese a posta en marcha dos xeradores de electricidade en horario 
propio  de  descanso  (entre  as  22:00  e  as  9:00  horas)  ou  durante  o  día  en  períodos 
excesivamente largos.

7.  Os usuarios das zonas de autocaravanas acatarán calquera tipo de indicación que 
dende o Concello se estipule para o coidado e preservación da zona, e para o respecto e 
boa veciñanza cos habitantes do municipio.

8. O Concello de Baralla porá  dispoñer en calquera momento da zona delimitada para o 
estacionamento de autocaravanas para outros usos, sen que elo implique ningún tipo de 
indemnización  para os usuarios do servizo de aparcamento.

9. A zona de estacionamento de autocaravanas non é de carácter vixiado, non facéndose 
o Concello de Baralla responsable dos incidentes que se produzan nos vehículos como 
roubos, desperfectos ou similares.
Este estacionamento é asimilable a estes efectos ao que se realiza na vía pública.

Artigo 6. Inspección.

A contravención ou incumprimento de calquera dos artigos da presente Ordenanza, así 
como  as  disposicións  que  no  seu  desenvolvemento  se  diten  pola  Alcaldía,  terán  a 
consideración  de  infracción,  correspondendo  a  esta  Corporación  local  exercer  as 
funcións de inspección e sanción que procedan.

Concello de Baralla

Artigo 7. Competencia e procedemento sancionador.

1.  O órgano competente  para  iniciar  e  resolver  o  procedemento  sancionador  será  o 
Alcalde-Presidente do Concello de Baralla.

2. O procedemento sancionador substanciarase con arranxo ao previsto na Lei 39/2015 
de 1 de outubro, do procedemento administrativo común das administracións.

Artigo 8. Infraccións e sancións.

1.  Considérase  infracción  leve  o  estacionamento  de  autocaravanas  contravindo  o 
disposto na presente Ordenanza Reguladora, sempre que a infracción non se cualifique 
expresamente como grave, e sancionarase cunha multa de  100 €.

2. Considéranse infraccións graves:

a.- O estacionamento de autocaravanas contravindo o disposto na presente Ordenanza 
Reguladora sempre que a infracción supoña obstaculización da vía pública.

b.- Estacionar na zona reservada os vehículos non recoñecidos como autocaravanas.

c.-  Non  respectar  as  delimitacións  do  espazo  distinguido  no  solo  para  o  seu 
aparcamento,  dificultando  ou  impedindo  a  correcta  circulación  pola  zona  a 
consecuencia do mal estacionamento.

d.- Incumprir a prohibición de acampada libre e das actividades asimilables á mesma.

e.- O aparcamento ou estacionamento por un período de tempo superior ao autorizado.

f.- Incumprir a prohibición do lavado de calquera tipo de vehículo na zona delimitada 
como estacionamento de autocaravanas.

g.- Empregar para o vertido de augas grises e negras lugares non habilitados ao efecto.

h.-  Producir  emisión  dalgún  tipo  de  fluído  contaminante,  salvo  os  propios  da 
combustión do motor a través do tubo de escape.

i.-  Emitir  ruídos  molestos,  como  por  exemplo,  a  posta  en  marcha  dun  xerador  de 
electricidade entre as 22:00 e as 9:00 horas ou durante o día en períodos excesivamente 
largos .

j.-  Incumprir  as  indicacións  que  dende  o  Concello  se  estipule  para  o  coidado  e 
preservación da zona, e para o respecto e boa veciñanza cos habitantes do municipio.

Concello de Baralla

k.- O uso fraudulento dos servizos prestados na área habilitada para o estacionamento de 
autocaravanas.

As infraccións graves sancionaranse cunha multa de 200 €.

3.  A multa  incrementarase ata  500 € para quen produza un deterioro no mobiliario 
urbano ou ensucien de forma indiscriminada a zona de acampada ou instalaran grellas 
ou elementos similares que ocasionen prexuízo ou risco no entorno, independentemente 
da obrigación de reparación ou abono do custo dos danos ocasionados.

Artigo 9. Responsabilidade.

A responsabilidade  polas  infraccións  ao  disposto  nesta  Lei  recaerá  directamente  no 
autor do feito no que consista a infracción.
O titular  ou arrendatario do vehículo co que se cometera a  infracción,  debidamente 
requirido para elo, ten o deber de identificar con veracidade á persoa responsable da 
infracción. 
No  caso  de  incumprir  esta  obrigación  no  trámite  do  procedemento  oportuno 
sancionarase cunha multa de 200 € como autor de infracción grave.

DISPOSICIÓN FINAL ÚNICA. ENTRADA EN VIGOR.

A presente Ordenanza entrará en vigor ao día seguinte da súa publicación no Boletín 
Oficial da Provincia de Lugo do texto integro aprobado polo Pleno Municipal.

Baralla, 20  de maio de 2021.

